
Обраќање на Амбасадорот Рикер пред присутните на настанот 
 

 Претседателе Црвенковски, министре Стојановски и Мустафа, колеги од 
ФИООМ, партнери од ромскиот невладин сектор, наставници, родители и се 
разбира матуранти - стипендисти на Проектот на УСАИД за образование на 
Ромите, добар ден на сите вас. 

 Многу сум среќен што сум овде денес за да го одбележиме успехот на 
Проектот на УСАИД за образование на Ромите, кој започна во 2004 година и ќе 
продолжи до 2011 година. Особено сум среќен што по четиригодишна 
имплементација, овде сме денес за заедно да прославиме едно од најголемите 
достигнувања на проектот а тоа е завршувањето на средното образование на 
198 ученици кои примаа стипендии и академска поддршка од проектот. 

 Американскиот Народ, преку УСАИД, инвестираше 500 милиони долари во 
Македонија од 1993 година во проекти за унапредување на економскиот раст, 
демократија и образованието. 

 Сите ние знаеме дека образованието е најмоќното средство за подобрување 
на животот на луѓето и развојот на општеството. Затоа сум многу задоволен од 
партнерството помеѓу УСАИД и Фондацијата Институт Отворено Општество 
Македонија, за унапредување на образованието на Ромите.  

 Проектот на УСАИД за образование на Ромите секоја година обезбедува 
поддршка во образованието на преку 1,300 ученици од предшколска возразт па 
се до факултет. Имаме многу причини да бидеме горди на резултатите од 
проектот вклучувајќи го и фактот што сé повеќе деца Роми го завршуваат 
образованието и се покажуваат како се подобри во учењето.  

 Токму затоа сум задоволен што УСАИД одлучи да инвестира во образованието 
на нови 120 ученици Роми кои моментално се во III година средно образование. 
Верувам дека за две години ќе имаме причина да го прославиме и нивното 
матурирање. 

 Завршувањето на средното образование е многу повеќе од обична церемонија, 
тоа воедно е и заокружување на еден дел од животот и почеток на нов. 
Младите се на прагот од своите животи пред големи достигнувања, но 
истовремено и големи предизвици. Високото образование е драгоцена алатка 
да се спротиставите на овие предизвици и многу сум среќен што многумина од 
вас веќе се одлучија да го превземат наредниот чекор и да запишат факултет. 
Ја поздравувам вашата одлука и верувам дека секој од вас има многу да 
придонесе во заедницата на Ромите и во Македонското општество како идни 
адвокати, бизнисмени, доктори, наставници, и предприемачи, како и во многу 
други професии. 

 Очекуваме да видиме се повеќе и повеќе  ученици, средношколци и студенти 
Роми да дипломираат во наредните години. Среќни сме што сме сведоци на 
зголемениот број на добро образовани Роми, како овие овде денес, кои ќе ја 
подобрат позицијата на ромската заедница во општеството и ќе докажат дека 
магепсаниот круг на сиромаштија и исклучување може да биде прекинат.  

 Некој еднаш го подели човечкиот род на три категории: на оние кои не знаат 
што се случува, оние кои гледаат како нештата се случуваат и на оние кои 

прават работите да се случуваат. Јас сум убеден дека вие ќе бидете оние кои 
што прават работите навистина да се случат за доброто на ромската заедница.  

 Зборувајќи во името на оние кои направија нештата да се случат, би сакал да 
им се заблагодарам на Фондацијата Институт Отворено Општество Македонија 
за нивната посветена работа за Проектот и на наставниците ментори за 
нивниот ентузијазам, трпеливост, време и енергија кои тие ги посветија за да 
им помогнат на нашите матуранти. 

 Исто така сакам да им се заблагодарам и да им честитам на родителите што ги 
охрабрија и поддржаа своите деца во успехот.   

 И на крај сакам да им честитам на сите стипендисти за нивната посветеност, 
напорна работа и мотивација. Она што го постигнавте вие не е лесно, и имате 
многу причини денес да се гордеете со себе. Ви посакувам се најубаво и многу 
среќа во иднина, во студирањето и во идните професионални кариери. 

 Ви благодарам. 

 

 

 


